
Lefel: Mae’r dasg hon yn addas ar gyfer lefel Canolradd.

Gemau cyflwyno
gan Siôn Aled Owen

Mae tiwtoriaid yn aml mewn sefyllfa lle mae gofyn i fyfyrwyr gyflwyno’i gilydd, er enghraifft, cwrs undydd neu pan fo dau ddosbarth yn cael eu cyfuno.  Dyma rai syniadau sut i wneud hynny mewn ffyrdd mwy difyr na’r ddeialog “Pwy dach chi?” ac ati arferol.  

· [Nid yw’r canlynol yn addas ar gyfer dechreuwyr neu ddysgwyr yn gynnar iawn yn eu gyrfa, ond gellid eu haddasu ar gyfer pob lefel arall fe fyddwn yn tybio.]

· Mae pob aelod o’r dosbarth yn ysgrifennu ffaith anarferol amdanynt eu hunain ar gerdyn, er enghraifft “Dw i wedi bod yn glown mewn syrcas”, “Mae fy chwaer yn Aelod o’r Cynulliad” ac ati. Yna fe gymysgir y cardiau a’u           hail-ddosbarthu (gellir cael y dosbarth i ysgrifennu’r cardiau mewn dau grŵp a ffeirio’r cardiau wedi’u cymysgu rhwng y ddau grŵp i sicrhau nad oes neb yn cael ei gerdyn ei hun).  Wedyn mae pawb yn holi person arall a ydy’r ffaith yn wir amdanyn nhw.  Os ydyw, mae’r sgwrs yn parhau, “Ydy bod yn glown yn waith anodd?” ac ati. Os nad yw’r ffaith yn wir, rhaid i’r person sy’n ateb ddweud rhywbeth amdanynt hunain sy’n gysylltiedig â’r ffaith, er enghraifft, “Na, dydy fy chwaer ddim yn Aelod o’r Cynulliad ond mae hi’n hoffi gwleidyddiaeth”,  a gall y sgwrs fynd ymlaen o hynny.  Aiff hyn ymlaen nes bydd pawb wedi cael eu holi am y gwir ffaith amdanynt.  Gall y tiwtor symud sgyrsiau ymlaen yn ôl yr angen.
· Os ydy’r grŵp yn weddol fach, gall pob aelod ddewis y gwyliau mwyaf diddorol maent erioed wedi ei gael, yna gall gweddill y dosbarth holi pawb yn eu tro er mwyn darganfod beth oedd y gwyliau, e e, “Oeddech chi mewn gwlad boeth?” “Aethoch chi yno mewn awyren?” ac ati.  Ar ôl dyfalu’n gywir gellir gofyn rhagor o gwestiynau am y gwyliau os yw amser yn caniatáu. Dylai ffeithiau eraill am bob myfyriwr, e e, diddordebau, ddod i’r amlwg hefyd wrth wneud hynny.
· Os oes cyfle i drefnu ymlaen llaw, gellir gofyn i bob myfyriwr ddod ag eitem sydd ag arwyddocâd arbennig iddyn nhw, er enghraifft, llun o’r teulu, teclyn fu’n rhan o’u gwaith ac ati, ac yna gall pawb holi’i gilydd am yr eitemau neu gall gweddill y dosbarth holi pawb yn eu tro os nad yw’r grŵp yn rhy fawr.

· Dosberthir cerdyn ag enw person enwog arno i bob myfyriwr, ac yna rhaid i bawb holi cwestiynau i’w gilydd sy’n gofyn am ateb “Ie / nage” neu gyffelyb, megis “Dach chi’n Gymro/Gymraes?”, “Chwaraewr pêl droed dach chi?” ac ati nes dyfalu’n gywir.  Ar ôl dyfalu’n gywir, gall y person ddweud pwy ydynt go iawn a gellir trafod rhywfaint ynghylch lle maent yn byw ac ati.
